
 

Sebarkan Salam 
(24 Zulhijjah 1441H/ 14 Ogos 2020M) 

Muslimin yang dirahmati Allah SWT, 

Marilah kita meningkatkan ketakwaan kepada Allah 

SWT dengan beriman kepada-Nya, menunaikan 

perintah-Nya dan menjauhi segala larangan-Nya di 

samping memperbanyakkan amal ibadah. Mudah-

mudahan kita dikurniakan dengan sebuah kehidupan 

yang baik di dunia dan tempat yang mulia di akhirat. 

Pada hari yang berbahagia ini marilah sama-sama kita 

menghayati khutbah yang bertajuk: “Sebarkan Salam”.  
 
 

Sidang Jemaah Sekalian, 

Memberi salam merupakan satu tuntutan di dalam 

agama kerana ia akan mengeratkan lagi pertalian kasih 

sayang sesama kita. Ini bersesuaian dengan hadis yang 

diriwayatkan oleh Abu Hurairah RA bahawa Rasulullah 

SAW bersabda:  

Maksudnya: “Kamu tidak akan masuk syurga sehingga 

kamu beriman, dan tidak beriman kamu sehingga 

kamu berkasih sayang, adakah kamu mahu aku 

tunjukkan sesuatu perbuatan yang jika dilakukan 

nescaya kamu akan saling menyayangi? Iaitu sebarkan 

salam sesama kamu”. (Riwayat Muslim) 
 

Memberi salam bukan setakat bahasa komunikasi atau 

ucapan penghormatan semata-mata. Ucapan salam 

yang disebarkan dapat menyuntik perasaan kasih 

sayang kepada orang yang memberi dan menerima 

ucapan salam tersebut. Kandungannya adalah doa 

kebaikan, kesejahteraan dan keamanan antara seorang 

muslim kepada muslim yang lain. Hasilnya ia membawa 

kepada kehidupan yang sentiasa dipenuhi dengan 

kebahagiaan, kasih sayang dan keberkatan. Oleh 

kerana itu, hukum mengucapkan salam adalah sunat 

yang amat digalakkan dan amat dituntut oleh Islam. 

Manakala hukum menjawabnya adalah wajib. Firman 

Allah SWT dalam surah an-Nisa’, ayat 86: 

Maksudnya: “Apabila kamu diberi penghormatan 

dengan sesuatu penghormatan, maka balaslah 

penghormatan itu dengan yang lebih baik 

daripadanya, atau balaslah penghormatan itu (dengan 

yang serupa). Sesungguhnya Allah memperhitungkan 

segala sesuatu”. 

 

Ganjaran yang disediakan Allah SWT kepada mereka 

yang menyebarkan salam juga adalah sangat besar. 

Daripada Abdullah bin Salam Nabi SAW bersabda: 

Maksudnya: “Wahai manusia! Sebarkan salam, 

hubungkan silaturrahim, berilah makan dan 

bersolatlah di waktu malam tatkala orang ramai 

sedang tidur, nescaya dengan melaksanakan perkara 

tersebut, kamu akan dapat masuk syurga dengan 

sejahtera”. ﴾Riwayat at-Tirmidzi, Ibnu Majah, Ahmad 

dan ad-Darimi﴿ 

Muslimin Yang Dirahmati Allah SWT, 

Namun realitinya, amalan ini semakin terhakis dalam 

kehidupan seharian kita. Ucapan salam hanya 

diucapkan kepada golongan-golongan tertentu atau 

orang yang dikenali sahaja. Bahkan ada yang terus 

menggantikannya dengan ucapan yang lebih moden 

kerana berasa malu dan menganggapnya sudah 

ketinggalan zaman. 

 

Kesannya, ia menghilangkan perasaan kasih sayang, 

hormat-menghormati dan bertoleransi malah 

keberkatan juga turut lenyap daripada masyarakat. 

Akhirnya membawa kepada hubungan yang kian 

renggang dan sikap tidak boleh bertolak ansur yang 

boleh membawa kerugian kepada masyarakat dan 

negara. 

 

Muslimin Yang Dirahmati Allah SWT,  

Sesungguhnya amat rugi jika ucapan yang penuh 

dengan doa kebaikan ini tidak disebarkan dan diambil 

manafaatnya kepada semua manusia. Inilah ruang 

untuk kita menyerlahkan keindahan Islam sebagai 

agama rahmatan lil ‘alamin. Iaitu rahmat kepada 

semua manusia dengan cara yang baik dan akhlak yang 

mulia termasuklah kepada yang belum Islam. Dalam 

sebuah hadis yang diriwayatkan oleh Abu Dzar al-

Ghifari RA bahawa Rasulullah SAW bersabda: 

Maksudnya: “Takutlah kepada Allah SWT dimana pun 

kamu berada, dan iringilah (balaslah) keburukan 

dengan kebaikan kerana perbuatan tersebut akan 

menghapuskannya, dan bergaullah sesama manusia 

dengan akhlak yang baik” (Hadis Hasan: Riwayat at-

Tirmidzi) 
 

 

Sidang Jemaah Yang Dimuliakan, 

Mengakhiri khutbah pada hari ini, mimbar ingin 

mengajak Jemaah sekalian untuk menghayati tiga 

perkara berikut sebagai panduan dan pedoman 

bersama, iaitu: 
 

Pertama: Ucapan salam adalah identiti umat Islam 

yang perlu disebarkan dan sunnah yang amat disukai 

oleh Rasulullah SAW. 

Kedua: Isi kandungannya adalah doa kebaikan, 

kesejahteraan dan keamanan antara seorang muslim 

kepada muslim yang lain. 
 

Ketiga: Rebutlah peluang untuk mendapat ganjaran 

yang besar ini dengan bersegera menyebarkan salam 

dan mengamalkannya. 

Sidang Jumaat Yang Dirahmati Allah, 

Saya berpesan kepada tuan-tuan dan diri saya sendiri, 

supaya bertaqwa kepada Allah SWT dengan mematuhi 

segala perintah-Nya dan menjauhi segala larangan-

Nya. 

 

Pada saat yang penuh barakah ini, marilah kita lafazkan 

kalimah Alhamdulillah. Kita panjatkan setinggi-tinggi 

kesyukuran atas segala nikmat kurniaan-Nya 

termasuklah harta-benda yang dikurniakan Allah SWT. 

Disamping itu, marilah kita memperbanyakkan selawat 

ke atas Nabi Muhammad SAW sebagai melaksanakan 

perintah Allah SWT dalam surah al-Ahzab, ayat 56: 

َ
 ئَ وَمَل

ي ِّ
ي   ت َ

   
َ
 ي

ُّ
ي
َ
 أ
َ

ُ

 وَ  لِّ وَسَل

َ
 ر  ا ب

ْ
  ك

َ
 ع
َ

دَ سَ  لى ا يِّ

َ
 ن

َ
د  ح
مَا مَّ

َ
 صَ  . ك

ه
 وَسَ ل

َ
 يْت

َ
مْت

ْ

ِّ

ا بَاطَ ال

َ
 طَ لَ ب

ا
 لا

 وَ 
ُ
 ارْز

ه
 ،لِلّ

 .ڠينلو ڤو ي ڤا نݢر رتو ڠ دڤي

Ya Allah, jadikanlah kami orang-orang yang mendirikan 

solat secara berjemaah dan menunaikan zakat melalui 

Zakat Pulau Pinang, Majlis Agama Islam Negeri Pulau 

Pinang (MAINPP). Ya Allah, rahmatilah golongan yang 

menunaikan zakat dan pihak yang menguruskan 

kutipan dan agihan zakat. Jadikanlah usaha ini sebagai 

satu langkah yang berkesan bagi menyempurnakan 

tuntutan berzakat. 

ْ

ُّ

ْ

